
 

© R. J. du Preez                                            Hercules du Preez (c1) 

 

91 

Hoofstuk 6 

Hercules du Preez (c1)  

(c. 1707 – 1738) 

 
 

Oriëntasie 
 
Hercules is gebore in 1707 en was 31 jaar oud toe hy in 1738 vermoor is. 
Hy was ‘n boer. 
 
Die 15-jarige Hercules trou in 1723 met die 19-jarige Marthe du Preez. Sy 
is omstreeks 1703 gebore en is oorlede omstreeks 1729 toe sy 26 jaar oud 
was. Hulle het 4 kinders gehad. 
 
Hercules het ook, na sy vrou se dood, ‘n seun by Dorothea Bekker gehad. 
Sy is omstreeks 1708 gebore en word 62 jaar oud voordat sy oorlede is in 
1770.  
 

Genealogiese gegewens 
 
c1 DU PREEZ, Hercules: *c. 1707

1
; ≈Drakenstein (Paarl) 2 of 12.10.1707

2
; 

†1738
3
. 

  
x 1723

4
: DU PREEZ, Marthe: *Wamakersvallei c. 1703

5
; ≈Drakenstein 

(Paarl) c. 1703
6
; †c. 1729

7
. Dogter van Philippe DU PREEZ en Elizabeth (Isabeau) PREVOT  

  
Geen huwelik: BEKKER, Dorothea: *c. 1708

8
; ≈Kaapstad 15 Jan 1708

9
; †1770

10
. Dogter van Pieter BEKKER en 

Jeanne (Johanna/Jannetje) DE KLERK.  
[Dorothea Bekker: 
Voorheen getroud met Gerhardus OOSTHUIZEN en van hom geskei in 1741. Voeg haar later by Dirk MARX.] 
 

 
Doopinskrywing te Drakenstein op (2 of) 12 Oktober 1707 van Hercules du Preez 

 
 
 
 
 

 
In hierdie hoofstuk 

 
Hercules, Marthe en 
Dorothea 
 

Maria – bl. 96 
 

Elizabeth – bl. 97 
 

Martha – bl. 98 
 

Cecilia – bl. 100 
 

Andries – bl. 102  

Jeug 
 
Hercules is vernoem na sy oupa aan vaderskant en gedoop op 2 of 12 Oktober 1707 in Drakenstein (Paarl). Die 
doopgetuies was sy ouma Cecilia d'Athis en sy oom Hercules du Preez. Daar is nie iets verder oor sy jeug 
opgespoor nie. Marthe du Preez is c. 1703 te Drakenstein (Paarl) gedoop. Sy was ‘n niggie van Hercules en die 
kind van sy oom Philippe du Preez en Elizabeth Prevot.  
 

Eiendom 
 

Dit is nie bekend waar Hercules en Marthe gewoon het nie. Volgens 
die relaas oor Hercules se moord het hy in 1838 in die omgewing van 
die Slanghoekberge gewoon en het hy ‘n veepos onder die berg 
gehad.  Daar is twee plase met die naam Slanghoek in die omgewing. 
Toe Marthe c. 1729 oorlede is het hulle 52 beeste, 360 skape en 4 
perde besit

11
. Daar word geen aanduiding van ‘n plaas gegee nie. 

Volgens die vendusierol opgeskryf op 23 September 1738 is die 
besittings van Hercules per veiling verkoop. Dit het ‘n “... opstal 
gelegen in de Slangenhoek ...”, 5 perde, 77 beeste, 559 skape en ‘n 
ossewa behels

12
. 

 
Die Slanghoekberge is wes van Rawsonville en dit is waarskynlik waar 
Hercules gewoon het. 
 
In 1731, na Marthe se dood, word die plaas Slangrivier tussen die 
Duivenhoks- en Buffelsjagrivier aan ene Hercules du Preez toegeken.

13
 

Dit was die verlate plaas van “… den Landbouwer Gerrit Oosthuijsen …” wat die man was van Dorothea Bekker 
soos hieronder bespreek. Net noord van Slangrivier 297

14
 is Grootvadersbosch waar daar ook Du Preezs 

gevestig was. Hierdie plase is naby Heidelberg, KP, geleë.  
 
Dit is nie heeltemal seker of ‘n plaas Slangrivier aan hierdie Hercules (b4c1) toegeken is nie of dalk aan een van 
sy neefs. ‘n Toekenning aan hierdie Hercules is heel waarskynlik. Dit sou ook moontlik kon verklaar hoe 
Hercules en Dorothea Bekker met mekaar te doen gekry het. Die vergunnig tot okkupasie van die plaas is ook 
jaarliks verleng vanaf 1732 tot 1738. Die laaste verlenging kan dus moontlik verband hou met die sterfte van 
Hercules.  Indien hierdie plaas aan Hercules toegeken was, wil dit voorkom asof dit nie sy woonplaas was nie. 
 
 

Kerk 
 
Hercules en Marthe doop hulle vier dogters in die Drakenstein (Paarl) gemeente en dit kom voor asof dit die 
gemeente is waar hulle aan kerklike aktiwiteite deelgeneem het. Hercules en Dorothea Bekker se seun Andries 
is ook te Drakenstein gedoop. 
 

Die gesin 
 
Hercules en Marthe het vier dogters gehad: 

o Maria wat in dieselfde aanval as haar pa vermoor is. 
o Elizabeth, getroud met Barend Willem Bruggeman. 
o Martha, getroud met Johan Joachim Schwichten. 
o Cecilia, getroud met Abraham le Roux. 

 
Toe Marthe in 1729 oorlede is, was die vier kinders, volgens die inventaris, 6, 4, 2 en ‘n  ½ jaar oud.  Hercules 
moes toe vir die klein kindertjies sorg. Daar is nie ‘n aanduiding dat hy iemand gehad het wat die versorging 
kon onderneem nie. 
 

Kaart nr. 14: Benaderde moontlike 
ligging van Slangrivier 

Soos wat in die volgende hoofstuk aangedui word, is daar geen aanduidings dat Hercules se vyfde kind, 
Andries, ooit deel van die Du Preez-huishouding was nie. 
 

Laaste lewensjare 
 
Marthe is omstreeks 1729 oorlede toe sy nagenoeg 26 jaar oud en omtrent sewe jaar getroud was. Tydens ‘n 
projek om die inventarisse van die Kaapse Boedelkamer te transkribeer (TEPC), het die navorsers ook gekyk 
hoeveel vrouesterftes moontlik geboorteverwant was. Marthe se sterfte is ook gelys as een wat dalk 
geboorteverwant was

15
. Die moontlikheid word versterk deur ‘n aantekening by die doop van hulle jongste 

dogter op 25 Desember 1729 dat die moeder dood is
16

. 
 
Hercules en sy oudste dogter, Maria, en ook Louis Swart is in 1738 deur 'n bende slawe vermoor.

17
  Elf slawe 

het gedros met die oog daarop om na die ooskus te gaan en op pad daarheen die witmense wat hulle teenkom 
te vermoor, asook die swartmense wat nie met hulle wou saamwerk nie. Hulle het van die Tygerberg na die 
Slanghoekberge gegaan. Daar was die veepos van Hercules onder die Slanghoekberge, waar hulle twee skape 
gesteel het. Kort hierna het die boer Louis Swart een van die slawe, Thomas, gevang en na Hercules gebring.  
 

Die drosters het besluit om Thomas te bevry en het in die 
aand na Hercules se huis gegaan. Louis Swart se vrou, 
Johanna de Maker, het die deur oopgemaak en die slawe 
het Louis Swart en Hercules met degens aangeval. Swart 
is in die huis oorlede. Hercules het na buite gevlug en is 
die volgende dag dood in die veld gekry.  

 
Hercules se oudste dogter, Maria, is dood na "...het plegen van de afschuwelijke daad ... door den slaaf 
Lodewijk..." wat haar nie alleen "...ellendig misbruijkt...." nie maar ook sodanig wond dat sy sterf. Die jongste 
dogter en Johanna de Maker behou die lewe. (Daar is geen verwysing na Hercules se ander twee dogters of die 
dogter van Louis Swart nie.) 
 
Die slawe het na die moorde die huis geplunder en, onder andere, wapens en kruit gesteel. Daarna het die 
slawe nog ‘n tydlank rondgeswerf voordat hulle gevang is. 
 
Terwyl die droster-slawe in aanhouding was, het die bogenoemde Lodewyk en ‘n ander slaaf selfmoord 
gepleeg. Die Raad van Justisie het die drosting en optrede van die slawe in ‘n baie ernstige lig beskou. Die 
oorlewendes is almal op 8 Sepember 1738 ter dood veroordeel. Voordat hulle tereggestel is, moes daar eers 
met ‘n gloeiende knyptang stukke vleis uit hul liggame geruk word. Daarna moes hulle op verskillende wyses 
tereggestel word, onder andere deur lewendig geledebraak te word. Hoewel die strawwe in vergelyking met 
hedendaagse gebruike as wreed beskou kan word, was dit destyds van die gewone strawwe wat nie net in die 
Kaap opgelê is nie. 
 
Louis Swart se weduwee, Johanna de Maker, was die dogter van ‘n korporaal J M (Mattheus) de Maker en 
Jeanne (Johanna/Jannetje) de Klerk

18
, terwyl Jeanne getroud was met Pieter Bekker. Johanna was dus ‘n 

halfsuster van Dorothea Bekker. Johanna de Maker trou op 1.10.1740 met Hercules du Preez, ‘n seun van 
Philippe (b6) en ’n neef van bg. Hercules.  
 
Die boedel van Hercules is op 5 Augustus 1738 afgehandel en slegs die dogters Elizabeth, Martha en Cecilia 
word genoem en is begunstigdes

19
. Die drie oorblywende dogters was met Hercules se sterwe nagenoeg 12, 11 

en 9 jaar oud. Dit is nie bekend wie toe na hulle omgesien het nie. 
 

Dorothea Bekker 
 
Dorothea Bekker is op 15 Junie 1708 in Kaapstad gedoop. Sy was die dogter van Pieter Bekker en Jeanne 
(Johanna/Jannetje) de Klerk. Die huis waarin Dorothea grootgeword het, kan nie as ‘n baie gesonde omgewing 
vir ‘n kind in haar vormingsjare beskryf word nie.  

Haar pa, Pieter Bekker, is in 1701 vir oortredings teen sy “offisiere” vir 10 jaar na Mauritius verban. Hy ontstnap 
en word nie weer gearresteer nie. In hierdie tyd word Dorothea in 1708 gebore. Bekker was blykbaar ‘n 
humeurige en hardvogtige man. In 1710 word hy gearresteer vir die mishandeling van ‘n slavin en omdat hy nie 
die dood van twee slawe rapporteer het nie. Hy word vir vier jaar in kettings op Robbeneiland gevonnis en 
daarna verban uit alle gebiede onder die beheer van die Verenigde Oos-Indiese Kompanjie (VOC). Op een of 
ander wyse tree hy weer in diens van die VOC en beland in die Kaap. Hy word na Robbeneiland gestuur. Daar 
word ook elders breedvoeriger oor hom vertel. 
 
Daar was ook aantygings van wreedhede deur Jeanne de Klerk, Dorothea se moeder, in die saak oor die 
bogenoemde mishandeling van ‘n slavin. Jeanne is egter nie aangekla en aan die bewerings skuldig bevind nie. 
Jeanne de Klerk is in 1691, op 18-jarige leeftyd, getroud met Andre Gauche. Hy is onder verdagte 
omstandighede in 1698 vermoor. Ongeveer ‘n jaar daarna is sy met Pieter Bekker getroud. In 1714 het sy en 
korporaal J M de Maker ‘n kind. Sy was blykbaar "... gesepereert van gemeenskap van goedere, tafel en bed ..."

 

20
 met Pieter Bekker. Aan die positiewe kant het sy blykbaar met redelike sukses op die plaas Straatskerke 

geboer. 
 

 
Dorothea trou met Gerhardus (Gerrit) Oosthuizen en hulle het ‘n dogter, Sara, wat op 23 Desember 1725 
gedoop word

22
. Hulle huwelik was nie gelukkig nie. Daar is op Dorothea se versoek van 10 September 1733 

selfhandelingsbevoegdheid aan haar toegestaan en sy was gevolglik nie meer onder die maritale gesag van 
haar man nie

23
.  Op 17 September 1733 versoek Dorothea dat aan haar skeiding van tafel, bed, samewoning en 

gemeenskap van goedere toegestaan word
24

. Albei kante beweer dat verlating plaasgevind het. Dorothea 
meld, onder andere, dat Oosthuizen nie met haar gedoen het wat ‘n man behoort te doen nie. Oosthuizen voer 
weer aan dat Dorothea ‘n kind by ‘n ander man verwek het (Andries by Hercules du Preez).  Die skeiding word 
toegestaan en die boedel word verdeel. 
 
Op 8 November 1733 doop Dorothea en Hercules du Preez in die Paarl ‘n seun Andries. Hieroor meer in die 
volgende hoofstuk. 
 
Op 5 Januarie 1741 doen Oosthuizen aansoek om ‘n volwaardige egskeiding

25
. Hy versoek dat hy weer in sy 

ongetroude staat herstel word, maar dat Dorothea nie weer ‘n huwelik mag aangaan nie. Sy versoek word 
toegestaan en wetlik gesproke mog Dorothea nie weer ‘n huwelik aangaan nie. Oosthuizen het weer getrou in 
1742 en ‘n verdere tien kinders gehad. 
 
Intussen het Dorothea haar by Dirk Marx – die Marxe se stamvader – gevoeg. Dit is nie duidelik wanneer dit 
gebeur het nie. Sy en Dirk Marx het ses kinders gehad. Sy is in 1770 oorlede en het tot haar dood saam met 
Dirk Marx geleef. 
 
Daar is blykbaar baie oor Dorothea geskryf en heelwat bewerings gemaak. Prof. F W Marx behandel sommige 
van die bewerings in sy werk oor Dirk Marx en sy nageslag

26
. Dit kom nie voor asof daar enige substansie in die 

bewerings is nie. Daar is ook heelwat gegis daaroor of Dorothea en Dirk Marx formeel getroud was. Daar is 
blykbaar geen getuienis na die een of ander kant nie. Die bepalings van haar egskeiding het haar egter wesenlik 
uitgesluit van ‘n huwelik vir die res van haar eerste man se lewe. 
 
 
 
 

 
Doopregisterinskrywing van Dorothea Bekker op 15 Januarie 1708 te Kaapstad

21

Hercules du Preez se kinders 

by Marthe du Preez en 

Dorothea Bekker.  

Maria du Preez   (d1)                                                     (c. 1723 – 1738) 

Oriëntasie 
 
Maria is omstreeks 1723 gebore en was 15 jaar oud toe sy in 1738 vermoor is.  
 

Genealogiese gegewens 

 
d1 DU PREEZ, Maria: *c1723

27
; ≈Drakenstein (Paarl) 30.1.1724

28
; †Slanghoek 1738

29
.  

   

Lewensloop 
 
Maria is gedoop te Drakenstein op 30 Januarie 1724. Die doopgetuies was Christiaan Gobrecht en Elizabeth Provoo 
(Prevot) – haar ouma aan moederskant en dié se tweede man.  
 
Daar is reeds in die storie oor haar vader vertel hoe sy verkrag en vermoor is deur die drosterslaaf Lodewyk. Sy was 
15 jaar oud toe sy in 1738 vermoor is. 

Elizabeth du Preez   (d2)                            (c. 1726 – 1776) 

 

Oriëntasie 
 
Elizabeth is omstreeks 1726 gebore en was nagenoeg 50 jaar oud toe sy in 1776 oorlede is.  
 
Die 38-jarige Elizabeth trou in 1764 met die 39-jarige Barend

30
 Bruggeman. Hy is gebore omstreeks 1725 en is 

oorlede in 1776 toe hy nagenoeg 51 jaar oud was. Hy was ‘n skoenmaker. 
 

Genealogiese gegewens 
 
d2  DU PREEZ, Elizabeth: *c. 1726

31
; ≈Drakenstein 2.6.1726

32
; †Tulbagh 12.1.1776

33
. 

 
x Tulbagh 18.3.1764

34
: BRUGGEMAN, Barend Willem: *Nederland c. 1725

35
; †Land van Waveren 6.8.1776

36
. 

 

Lewensloop 
 
Elizabeth is omstreeks 1726 gebore en is gedoop in die kerk te Drakenstein (Paarl) op 2 Junie 1726. Die 
doopgetuies was “Philip Du prez en Marija Du prez”, moontlik ‘n oom en tante van haar aan moederskant. Toe 
Elizabeth nagenoeg vier jaar oud was, is haar ma oorlede en toe sy nagenoeg 12 jaar oud was, is haar pa vermoor. 
 
Barend Bruggeman kom in 1759 in die Kaap aan. Hy werk na sy aankoms by sy broer, Hendrik Arnoldus Brugman of 
Brüggemann, wat afkomstig was van Westerkappeln in Tecklenburg

37
. 

 
Elizabeth en Barend trou op 18 Maart 1764 te Tulbagh. Hulle was toe onderskeidelik 38 en 39 jaar oud. Dit is nie 
duidelik wat Elizabeth tot in daardie stadium gedoen het nie. Die ouderdomme sluit nie die moontlikheid van 
eerste huwelike vir albei uit nie, maar daar is nie gegewens in die verband beskikbaar nie. 
 

Op 9 April 1768 maak hulle ‘n testament
38

. 
Daar word na Barend verwys as ‘n burger van 
Stellenbosch wat woon in die Land van 
Waveren (Tulbagh).  
 

 
In 1773 gaan Barend ‘n kontrak aan met die soldaat George Kanderzoon(?) van Schage dat George hom sal dien as 
skoenmakerskneg. Die besoldiging is ƒ18 (Indiese waardasie), kos en drank en goeie huisvesting. In hierdie kontrak 
word weer verwys na Barend as wonende in die Land van Waveren. 
 
Daar is nie gegewens beskikbaar om aan te toon dat die egpaar kinders gehad het nie. 
 
Op 12 Januarie 1776 sterf Elizabeth in die ouderdom van 50 jaar. Bykans agt maande later sterf Barend op 6 
Augustus 1776 toe hy nagenoeg 51 jaar oud was. Hulle was dus elf jaar getroud. 

Martha du Preez   (d3)         (c. 1727 – 1792) 

 

Oriëntasie 
 
Martha du Preez is gebore omstreeks 1727 en was 65 jaar oud toe sy in 1792 oorlede is.  
 
Martha was nagenoeg 22 jaar oud toe sy in 1748 trou met die 28-jarige Johann

39
 Schwechten. Hy is gebore in 

1720. Hulle het 6 kinders gehad, waarvan die twee seuns blykbaar vroeg oorlede is. Hy was ‘n boer. 
 

Genealogiese gegewens 
 
d3  DU PREEZ, Martha (Marthe)

40
: *c. 1727

41
; ≈Drakenstein 7.12.1727

42
; †1792

43
. 

  
x 22.12.1748

44
: SCHWECHTEN (SCHWICHTEN/SCHWäCHTEN/Ω{ WAGTEN/SWEGTEN)

45
, Johann Joachim: 

*Duitsland, Stendal in der Altmark 2.11.1720
46

; ≈Duitsland, Stendal in der Altmark, Kirche St. Marien 5.11.1720
47

. 
Seun van Hieronymus SCHWECHTEN van die Brüderstrasse en Sabine Sophie BüLAU

48
. 

 

 

Lewensloop 
 
Martha is gebore omstreeks 1727 en is gedoop te Drakenstein (Paarl) op 7 Desember 1727. Die doopgetuies was 
“Jacobus du Prez en Cicilia du Prez” – heel waarskynlik ‘n oom en tante van haar aan moederskant.  Sy is vernoem 
na haar ma en in die doopregister is haar naam aangeteken as Marthe. Toe Martha nagenoeg twee jaar oud was is 
haar ma oorlede en toe sy nagenoeg 11 jaar oud was, is haar pa vermoor. 
 
Johann is gebore om 08:30 op 2 November 1720 in Stendal in die Pruisiese Provinsie Brandenburg in die huidige 
Duitsland. Hy is gedoop op 27 November 1720 in die Kirche St Marien in Stendal. 
 
Johann se ouers was “Meister Hieronymus Schwechten in der Brüderstrasse und Frau Sabina Sophie Bülau”

49
. Uit 

die burgerlike rekords blyk dit dat die kantwerker Hieronymus Schwechten en sy bruid burgerregte in die stad 
verwerf het op 18 November 1715. 
 
Johann kom in die Kaap aan in 1744. Hy was ‘n soldaat en boerkneg. In 1748 word hy ‘n burger en woon in 
Stellenbosch

50
. Hy trou op 22 Desember 1748 met Martha. Die verlate plaas van Johan Olivier, “Seven fontijn”, 

Roodesand, word op 17 September 1751 aan Johann toegeken
51

. 

In 1754 word die plaas Roosenhoek aan Johann toegeken. Hy en Martha behou die plaas tot 1762 toe hy dit aan 
Tielman Roos verkoop. Hulle verhuis na die Paarl. In 1762 koop Johann die Klein Plantasie (1 morg 444 vk. roede) 
in Suider-Paarl van Marie Marais, die weduwee van Johann Melchior Frick en Johan C Schneider

52
. In 1788 dra hy 

die grond oor aan sy skoonseun Johann Erhard Wagner, man van Elizabeth Schwechten, 'n kuiper en oorspronklik 
van Bayreuth in Pommere. 
 
Johann se naam verskyn in die opgaafrol van 1773

53
. Daarvolgens het hulle vyf mans- en een vroueslaaf. Daar is ‘n 

perd en 16 000 wynstokke. Hulle het 18 vaam wyn in voorraad gehad. 
 
Johann Schwechten en Martha het ses kinders gehad tussen 1749 en 1770, nl. Maria Sophia, Martha Cecilia, 
Hieronimus, Anna Elizabeth, Elizabeth en Jan Abraham

54
. Die twee seuns is blykbaar vroeg oorlede en die van sterf, 

wat hierdie huwelik betref, uit. 
 
Dit is nie bekend wanneer Johann oorlede is nie. In Januarie 1785 het hy en Martha egter ‘n testament gemaak

55
. 

Martha is oorlede in 1792. 

Cecilia du Preez   (d4)          (c. 1729- 1823) 

 

Oriëntasie 
 
Cecilia is gebore omstreeks 1729 en was 94 jaar oud toe sy in 1823 oorlede is.  
 
Die 37-jarige Cecilia trou in 1766 met die 57-jarige Abraham le Roux. Hy is gebore c. 1709 en is oorlede in 1786 toe 
hy 77 jaar oud was. Hulle het twee kinders gehad. Hy was ‘n boer. 
 
Abraham was eers getroud met Petronella van Marseveen wat teen óf omstreeeks 1760 óf 1765 oorlede is. Hy en 
Petronella het vier kinders gehad.  
 

Genealogiese gegewens 

 
d4  DU PREEZ, Cecilia: *1729

56
; ≈Drakenstein 25.12.1729

57
; †Swellendam 14 of 15.4.1823

58
. 

 
x Tulbagh 20.7.1766

59
: LE ROUX, Abraham: *c. 1709

60
; ≈c. 1709; †20.11.1786

61
  Seun van Gabriel LE ROUX en 

Maria Catharina LE FEBRE.  
[Abraham le Roux: 
x Paarl 17.9.1741: VAN MARSEVEEN, Petronella: *c. 1720; †c. 1760 of c. 1765

62
. Dogter van Pieter van 

MARSEVEEN en Marie THERON.]  
 

 

Lewensloop 
 
Cecila is gebore omstreeks 1729 en is gedoop te Drakenstein op 25 Desember 1729 toe haar moeder volgens die 
doopregister reeds oorlede was. Die doopgetuies was “Francois du Toit de jonge en Marija Theronne”. Cecilia skryf 
self haar naam as Cicilia. Toe Cecilia hoogstens ses maande oud was, is haar ma oorlede en toe sy nagenoeg 9 jaar 
oud was, is haar pa vermoor. 
 
Abraham is gebore omstreeks 1709. Hy was die seun van die Hugenoot Gabriel Le Roux en Maria Catharina Le 
Febre. 

Abraham se pa, Gabriel le Roux, vertrek op 13 Desember 1687 op die Voorschoten vanaf Delftshaven in Nederland 
en kom op 13 April 1688 in Saldanhabaai aan, waarvandaan die passassiers na Tafelbaai geneem word

63
. Saam met 

hom op die skip was sy ouer broer, Jean le Roux en, onder andere, die Bruwers en Fouches. Gabriel le Roux 
verdrink omstreeks 1711. 
 
In 1741 trou Abraham met Petronella van Marseveen. Hulle het drie seuns en ‘n dogter gehad. Die dogter is 
blykbaar vroeg oorlede. Petronella is óf omstreeks 1760 óf 1765 oorlede. Hulle het egter ‘n slegte ervaring gehad. 
Abraham en Petronella was per ossewa van die Kaap na Roodezandkloof (Tulbagh) op pad toe sy besluit het om 
met haar perd vooruit te ry om haar moeder te besoek. Halfpad na haar bestemming het Jephta van die Kaap haar 
gestop, van die perd af geruk en verkrag. Hy is in 1761 gevonnis om op 'n kruis gebind te word, ontman te word, 
die geslagdele in die vuur gegooi te word en om dan geledebraak te word. Na sy dood sou hy onthoof word en sou 
sy kop op 'n paal by die Roodezandkloof geplaas word totdat dit vergaan het

64
.  

 
Volgens die inventaris

65
 wat opgestel is na Petronella se dood het hulle ‘n groot huishouding gehad. Daar was vier 

mans- en vier vroueslawe. Die vee het bestaan uit 5 perde, 44 beeste en 488 skape. Hulle het die plaas Klipdrift 
aan die Breederivier gehad. 
 
Na Petronella se dood trou Abraham le Roux met Cecilia du Preez in 1766. Abraham was toe 57 jaar oud en Cecilia 
37 jaar. Hulle was vir 20 jaar getroud en het een dogter en een seun gehad, nl. Maria Elizabeth en Abraham. 
Blykbaar is die dogter vroeg oorlede. 
 
Abraham trek van “De Klippe Drift” aan die Breërivier en word in 1780 op Goedemoed (Goedgemoed?) 
aangetref

66
. Teen 1813 word Cecilia aangetref te Sarasrivier

67
 in die distrik Swellendam

68
.  

 
Abraham sterf op 20.11.1786. Cecilia oorleef hom met 36 jaar en sy sterf op 14 of 15 April 1823. Die inventaris wat 
na haar dood voltooi is bevat gegewens oor nege volwasse slawe en enkele meubelstukke

69
. 

Andries du Preez   (d5)         (c. 1733 – c. 1784) 

 

Oriëntasie 
 
Andries is omstreeks 1733 gebore en omstreeks 1784 op 51-jarige leeftyd oorlede. Hy was die seun van Hercules 
du Preez en Dorothea Bekker.  
 
Die 24-jarige Andries is omstreeks 1757 met die 16-jarige Hester Ferreira getroud. Hulle het 12 kinders gehad 
waarvan 2 waarskynlik in hul kinderjare oorlede is. Andries was ‘n boer wat ‘n hele aantal leningsplase gehad het 
in die Langkloof en in die omgewing van Joubertina, Humansdorp en Jeffreysbaai. Sy kinders het ook meesal in 
hierdie omgewing, met party sover wes as die Mosselbaai-omgewing en ander sover oos as die Port Elizabeth en 
Coega- omgewing, geboer. Hy word ook beskryf as jagter en baaspadmaker van die Langkloof. 
 
Na Andries se dood in 1784 trou Hester weer in 1786 met Johan Kritzinger. Hulle het een kind gehad en Hester 
oorleef Johan. 
 
Nota: Die storie van Andries, Hester en hul gesin word in die volgende hoofstuk vertel. Die bronverwysings is daar 
aangebring. 
 

Genealogiese gegewens 
 
d5 DU PREEZ, Andries: *c. 1733; ≈Paarl 8.11.1733; †Twee Rivieren c. 1784. Seun van Hercules du Preez en 
Dorothea Bekker. 
  
x 1757: FERREIRA, Hester: *c. 1741; ≈Paarl 18.6.1741. Dogter van Ignatio Leopold FERREIRA en Martha 
TERBLANCHE.  
[Hester Ferreira: 
xx 16.7.1786: KRITZINGER, Johan Jacob: *18.1.1744; †Tussen 1794 en 1803 Hy was voorheen getroud met Anna 
Elizabeth Strydom.] 

